
                                     A K T GJ Y K I M  
 
           Gjykata e Apelit e Kosovës – kolegji i përbërë nga gjyqtarët Gani Zabeli, 
kryetar kolegji, Shqipe Qerimi e Ferit Osmani, anëtarë, me pjesëmarrjen e 
bashkëpunëtores profesionale Ilmije Zeka, procesmbajtëse, në çështjen penale 
kundër të akuzuarit I.M. nga fshati ..., komuna e Deçanit, për shkak të veprës 
penale  kanosje nga neni 185 par.1.të Kodit Penal të Republikës së Kosovës 
(KPRK), duke vendosur përkitazi me ankesën e të dëmtuarit Xh.B. nga fshati ..., 
komuna e Pejës, të paraqitur kundër aktgjykimit të Gjykatës Themelore në Pejë, 
P.nr.793/2016 datë 13.07.2017, në seancën e kolegjit të mbajtur me 27.09.2017, 
mori këtë: 
 
 
                                         
 
                                             A K T GJ Y K I M 

 
 

 
 
              Refuzohet si e pa bazuar ankesa e e të dëmtuarit Xh.B., kurse 
aktgjykimi i Gjykatës Themelore në Pejë, P.nr.793/2016 datë 13.07.2017, 
vërtetohet. 

 
 

A  r  s  y  e  t  i  m  i 
 
 
 
Gjykata Themelore në Pejë, me aktgjykimin P.nr.793/2016 datë 

13.07.2017, të akuzuarit I.M. për shkak të veprës penale kanosje nga neni 185 
par.1.të KPRK i ka shqiptuar Vërejtje gjyqësore. I dëmtuari Xh.B., për realizimin e 
kërkesës pasurore-juridike është udhëzuar në kontest civil. I akuzuari është 
obliguar që në emër të paushallit gjyqësor të paguajë shumën prej 15€, në afat 
prej 15 ditësh, nga dita e plotfuqishmërisë së aktgjykimit.  

 
Kundër këtij aktgjykimi ka paraqitur ankesë I dëmtuari Xh.B., për shkak të 

shkeljes esenciale të dispozitave të procedurës penale dhe vendimit mbi 
dënimin, me propozim që Gjykata e Apelit ta aprovon ankesën si të bazuar, 
aktgjykimi i ankimuar të anulohet dhe çështja të kthehet në gjykatën e shkallës 
së parë në rishqyrtim dhe vendim. 

 



 Prokurori i Apelit, me shkresën PPA/II.nr.998/2017 datë 13.07.2017, ka 
propozuar që të aprovohet pjesërisht ankesa e të dëmtuarit përkitazi me 
vendimin mbi dënimin ashtu që ndaj të akuzuarit të shqiptohet një dënim më i 
ashpër. 

 
Gjykata e Apelit e Kosovës pasi që shqyrtoi të gjitha shkresat e kësaj 

çështje juridiko-penale, studioi aktgjykimin e kundërshtuar në pajtim me 
dispozitën e nenit 394 të KPP, dhe pasi vlerësoi pretendimet e cekura në 
ankesë, gjeti se: 
 

Ankesa e të dëmtuarit, përkitazi me vendimin mbi dënimin është e pa 
bazuar, ndërsa përkitazi me shkelje esenciale të dispozitave të procedurës 
penale, është e pa lejuar. 

 
I dëmtuari me ankesë pretendon se aktgjykimi i gjykatës së shkallës së 

parë është përfshirë me shkelje esenciale sepse në seancat gjyqësore lidhur me 
këtë rast nuk është ftuar mbrojtësi i tij sipas autorizimit në shkresa të lëndës,av. 
A.L.. 

 
Sipas dispozitës së nenit 381 par. 3 të KPP “ i dëmtuari mund të ushtroj 

ankesë ndaj aktgjykimit vetëm për vendimin e gjykatës lidhur me sanksionet 
penale për veprat penale kundër jetës dhe trupit, kundër integritetit seksual, 
kundër sigurimit të trafikut publik dhe për shpenzimet e procedurës penale. 
 

Në rastin konkret i dëmtuari në fjalë ankesën e ka ushtruar për shkak të 
shkeljeve esenciale  të dispozitave të procedurës penale dhe vendimit mbi 
dëniminuar. Ankesa e të dëmtuarit përkitazi me shkelje esenciale të dispozitave 
të procedurës penale, nuk është e lejuar. 
 
          Kolegji i Gjykatës së Apelit, ka studiuar dhe vlerësuar aktgjykimin e gjykatës 
së shkallës së parë, ankesën e  të dëmtuarit  si dhe shkresat e tjera të lëndës, 
dhe ka ardhur në përfundim, se nga ana e gjykatës së shkallës së parë në 
mënyrë të drejtë janë vlerësuar të gjitha rrethanat të cilat ndikojnë me rastin e 
marrjes se vendimit për dënimin, caktimit të llojit dhe lartësisë së tij të parapara 
me nenin 73 të KPK. Gjykata e shkallës së parë, me rastin e shqiptimit të vërejtjes 
gjyqësore, të akuzuarin e ka vu në dijeni se ka kryer një vepër të dëmshme dhe të 
rrezikshme që përbën vepër penale dhe nëse i njëjti përsëri kryen veprime të tilla, 
gjykata do ti shqiptojë sanksion më të rëndë penal. 
 
         Kolegji i kësaj gjykate gjatë vendosjes lidhur me ankesën e të dëmtuarit pati 
parasysh se të akuzuarit i vehet në barrë kryerja e veprës penale kanosje nga 
neni 185 par.1.të KPRK, për të cilën vepër është paraparë dënimi me gjobë ose 
me burgim deri në gjashtë (6)muaj. Ky kolegj bazuar në nenin 85 të KPRK njëherit 
vërtetoi se, “ Qëllimi i vërejtjes gjyqësore është që të jepet kryesit qortimi kur, 
duke pasur parasysh të gjitha rrethanat në lidhje me veprën dhe kryesin, vërejtja 
gjyqësore është e mjaftueshme për të arritur qëllimin e dënimit”. Në rastin konkret, 
i akuzuari e ka pranuar fajësinë për veprën penale për të cilën është akuzuar. 
 

Kolegji i kësaj gjykate, duke pasur parasysh se i akuzuari e ka pranuar 
fajësinë, pendimin e thellë të tij si dhe premtimin se në të ardhmen nuk ka për të 
ndodhë një gjë e tillë dhe se nuk do ta përsërisë veprën e tillë si edhe faktin se 



bazuar në nenin 86 par.3 se “vërejtja gjyqësore mund të shqiptohet edhe për 
vepra penale të caktuara për të cilat është paraparë dënimi deri në tre vite burg, 
gjeti se dënimi i shqiptuar nga ana e gjykatës së shkallës së parë, është 
proporcional me peshën e veprës penale të kryer, andaj, është i bindur se me 
dënimin e shqiptuar do të arrihet efekti dhe qëllimi i tij i paraparë me nenin 41 të 
KPK. Sipas vlerësimit të kësaj Gjykate, dënimi i shqiptuar ndaj të akuzuarit është 
në harmoni me shkallën e rrezikshmërisë shoqërore të veprës penale dhe 
adekuat me përgjegjësinë penale të akuzuarit si ekzekutor dhe se me këtë dënim 
do të arrihet qëllimi i dënimit- preventiva individuale dhe ajo e përgjithshme, sepse 
të akuzuarit në rastin konkret i është bërë me dije se i njëjti ka kryer vepër të 
dëmshme dhe të rrezikshme që paraqet vepër penale, dhe se nëse i njëjti 
përsëritë ndonjë veprim të tillë apo të ngjashëm, i akuzuari do të ballafaqohet me 
dënim më të ashpër. 
 

Nga sa u tha më lartë e në pajtim me dispozitën e nenit400 dhe 401 të 
KPPK, u vendos sikurse në dispozitiv të këtij aktgjykimi 
                                    
 
                                     
 
 
 
                                  GJYKATA E APELIT E KOSOVËS 
                            PA1.nr. 981/17 me 27.09.2016  
  
   
 
Bashkëpunëtorja profesionale                               Kryetari i kolegjit-gjyqtari, 
  Ilmije Zeka                                                          1. Gani Zabeli                                                
                                   
 
                                          Anëtarët e kolegjit: 
 
                                           2.Shqipe Qerimi 
                                            
                                          3. Ferit Osmani 


